
BANK TIZIMIDA 
HISOBOTLARNI 
AVTOMATLASHTIRISH 
TEXNOLOGIYALARI

Sodiqov Sanjar Saydullo o‘g‘li
O‘zbekiston Respublikasi Bank-moliya akademiyasi
FINANCE-FINTECH 7041302-Biznesni boshqarish 
(Master of Business Administration –MBA) magistranti

Annotatsiya: Ushbu maqolada bank tizimida hisobotlarni avtomatlashtirish texnologiyalarining dolzarbligi, joriy etishdagi 
muammolar va istiqbollari, qo‘llanilayotgan zamonaviy yechimlar, ilmiy-metodik yondashuvlar hamda amaliy natijalar tahlil 
qilinadi. Hisobotlarni avtomatlashtirish bank faoliyatining samaradorligini oshirish, inson xatolarini kamaytirish va tezkor 
boshqaruv qarorlarini qabul qilishda muhim rol o‘ynaydi. Tadqiqotda O‘zbekiston bank sektoridagi joriy holat va istiqbollar 
tahlil qilinadi.

Kalit soʻzlar: bank tizimi, avtomatlashtirish, hisobot texnologiyalari, raqamli transformatsiya, ERP tizimi, RPA, BI, moliyaviy 
boshqaruv.
Abstract: This article explores the relevance of reporting automation technologies in the banking system, the challenges 
and prospects of implementation, modern solutions used in practice, scientific-methodological approaches, and practical 
outcomes. Reporting automation plays a key role in increasing the efficiency of banking operations, reducing human 
errors, and enabling rapid managerial decision-making. The study also analyzes the current state and future outlook of 
the banking sector in Uzbekistan.

Key words: banking system, automation, reporting technologies, digital transformation, ERP system, RPA, BI, financial 
management.
Аннотация: В данной статье рассматриваются актуальные технологии автоматизации отчетности в банковской 
системе, современные решения, применяемые на практике, научно-методологические подходы и практические 
результаты. Автоматизация отчетности играет важную роль в повышении эффективности деятельности банков, 
снижении человеческих ошибок и оперативном принятии управленческих решений. В исследовании также 
проанализированы текущее состояние и перспективы банковского сектора Узбекистана.

Ключевые слова: банковская система, автоматизация, технологии отчетности, цифровая трансформация, ERP-
система, RPA, BI, финансовое управление.

K I R I S H
So‘nggi yillarda raqamli transformatsiya bank tizimining barcha bo‘g‘inlariga chuqur kirib keldi. Ayniqsa, 

hisobotlarni avtomatlashtirish – bank faoliyatining ajralmas bo‘lagi sifatida – uning samaradorligini oshirish 
hamda boshqaruv tizimini modernizatsiya qilishda muhim omilga aylandi. Hisobotlar asosida regulyator 
organlarga ma’lumotlar taqdim etiladi, strategik qarorlar qabul qilinadi va moliyaviy monitoring jarayonlari 
amalga oshiriladi. Shu sababli, ularni tezkor, ishonchli hamda xatolardan holi shaklda taqdim etish zamonaviy 
banklar faoliyatining ustuvor yo‘nalishlaridan biriga aylangan.

Bank avtomatlashtirilgan axborot tizimlari tushunchasi. Bank – bu mamlakatdagi pul mablag‘larini boshqarish 
uchun tashkil etilgan moliyaviy institut hisoblanadi. O‘zbekiston Respublikasi bank tizimining asosiy maqsadi – 
jahon talablariga mos keluvchi, raqobatbardosh milliy kredit tizimini shakllantirish, xo‘jalik yurituvchi subyektlar 
va aholining bo‘sh mablag‘larini jalb qilish, ularni samarali taqsimlash orqali aholi ehtiyojlarini qondirishga 
xizmat qiladigan iqtisodiy muhit yaratish va fuqarolarning turmush sharoitini yaxshilashga erishishdan iborat.

Bank axborot tizimi (BAT) – moliyalashtirish va kreditlashning belgilangan shartlariga muvofiq nazorat 
qilinadigan resurslarni boshqarish, o‘zlashtirish, qaytarish va muvozanatlashtirish imkonini beruvchi yagona 
dasturiy-texnologik kompleksdir. Bank axborot texnologiyalari esa – bu hisoblash texnikasi asosida ma’lumotlarni 
yig‘ish, ro‘yxatga olish, uzatish, saqlash va qayta ishlash hamda ushbu jarayonlar asosida boshqaruv qarorlarini 
tayyorlash, qabul qilish va ularni amaliyotga tatbiq etishga qaratilgan kompleks tizimdir.

Mujassamlashgan bank avtomatlashtirilgan axborot tizimlari (BnAAT) – bu mablag‘larni kiritish va kredit 
berishning belgilangan shartlari asosida ularni nazorat qilish, o‘zlashtirish, qaytarish hamda muvofiqlashtirish 
jarayonlarini tezlashtiruvchi yagona dasturiy-texnologik majmuani anglatadi. Mijozlar o‘z pul mablag‘larini 
bankka ishonib topshirar ekan, ular bank faoliyatidan quyidagi asosiy talablarga javob berishini kutadilar:

Pul mablag‘larini ro‘yxatga olish va bankda bo‘lgan davr mobaynida ularga doir hisobotlarni muntazam 
taqdim etish;

Mablag‘larning saqlanishi bo‘yicha to‘liq javobgarlikni ta’minlash;
Mablag‘lar holati va ulardan foydalanishga oid moliyaviy operatsiyalar haqida axborotlarning maxfiyligini 

kafolatlash.

M A V Z U G A  O I D  A D A B I Y O T L A R  S H A R H I
So‘nggi yillarda mamlakatimiz iqtisodiyotida ro‘y berayotgan yangilanishlar, xususan, jahon bank-moliya 

tizimining jadal sur’atlarda rivojlanishi natijasida, bank sohasi uchun zamonaviy axborot-kommunikatsiya 
texnologiyalariga (AKT) bo‘lgan ehtiyoj ortib bormoqda. Bugungi kunda tijorat banklari tomonidan axborot 
texnologiyalariga asoslangan xizmatlar ko‘rsatishning tezligi, sifati va shaffofligi eng muhim mezonlar sirasiga 
kiradi.

An’anaviy bank xizmatlari o‘rnini bosayotgan masofaviy bank xizmatlarining keng ko‘lamli turlari aynan 
yuqori tezlik, xizmat sifati va ishonchlilikni ta’minlab, mijozlar uchun qulaylik yaratmoqda hamda ularning 
moliyaviy imkoniyatlarini kengaytirishga xizmat qilmoqda.

Hisobotlarni avtomatlashtirishga oid ilmiy-nazariy va amaliy manbalar tahlili ushbu yo‘nalishning dolzarbligini 
yaqqol tasdiqlaydi. Xususan:

Brynjolfsson va McAfee (2017) raqamli texnologiyalarning bank sohasida inson mehnatini kamaytirish, 
axborot oqimini soddalashtirish va tahliliy salohiyatni kengaytirishdagi imkoniyatlarini ta’kidlaydi [1].

Gartner (2023) tomonidan e’lon qilingan tadqiqotda avtomatlashtirilgan BI tizimlari (masalan, Power BI, 
Tableau) yordamida bank hisobotlarini vizual va real vaqt rejimida taqdim etish, boshqaruv samaradorligini 
sezilarli darajada oshirayotgani alohida qayd etilgan [2].

Deloitte Insights (2022) tahlillarida RPA (Robotic Process Automation) texnologiyalari yordamida banklar 
faoliyatida jarayonlarni avtomatik bajarish tajribalari keng ommalashayotgani e’tirof etiladi [3].

O‘zbekiston Respublikasi Markaziy banki tomonidan e’lon qilingan rasmiy hisobotlarda ham regulyator 
talablariga muvofiq ravishda elektron va avtomatlashtirilgan hisobotlarni joriy etish dolzarb vazifa sifatida 
belgilangan.

Yuqorida keltirilgan manbalar bank tizimida hisobotlarni avtomatlashtirish zamonaviy moliyaviy 
boshqaruvning ajralmas bo‘lagi ekanini ilmiy va amaliy jihatdan asoslab beradi. Ular banklarning ichki operatsion 
jarayonlarini raqamlashtirish orqali resurslarni samarali boshqarishga xizmat qiluvchi muhim texnologik vosita 
sifatida avtomatlashtirishni ilgari suradi.

Tadqiqot metodologiyasi
Ushbu tadqiqot doirasida bank tizimida hisobotlarni avtomatlashtirish jarayonlarini chuqur tahlil qilish 

maqsadida bir nechta metodologik yondashuvlar qo‘llanildi:
Tahliliy yondashuv – O‘zbekiston bank tizimidagi mavjud avtomatlashtirish darajasi va qo‘llanilayotgan 

texnologiyalar holati o‘rganildi, ularning samaradorlikka ta’siri tahlil qilindi.
Taqqoslov usuli – O‘zbekiston banklaridagi avtomatlashtirish amaliyoti xalqaro tajriba, xususan rivojlangan 

davlatlar bank tizimlaridagi texnologik yechimlar bilan taqqoslandi va farqli jihatlar aniqlanib baholandi.
Empirik tahlil – “Ipoteka Bank” va “Hamkorbank” kabi yirik tijorat banklarida avtomatlashtirish jarayonlariga 

oid ochiq statistik va amaliy ma’lumotlar asosida kuzatuvlar olib borildi hamda mavjud natijalar tahlil qilindi.
Statistik usul – banklarda hisobotlar shakllanishining tezligi, inson xatolari soni, texnologik yechimlar 

samaradorligi kabi ko‘rsatkichlar asosida tahlillar o‘tkazildi, ularning o‘zaro bog‘liqligi aniqlab berildi.
Metodlar tadqiqotda amaliyot va nazariyani uyg‘unlashtirish, mavjud vaziyatni obyektiv baholash va 

takomillashuv yo‘nalishlarini aniqlashda asosiy vosita bo‘lib xizmat qildi.

T A H L I L  V A  N A T I J A L A R
So‘nggi yillarda raqamli texnologiyalarning jadal rivojlanishi bank sohasini tubdan o‘zgartirmoqda. Ayniqsa, 

banklarda axborot oqimlarini avtomatik tarzda yig‘ish, qayta ishlash va tahlil qilish imkonini beruvchi hisobotlarni 

avtomatlashtirish tizimlari faoliyat samaradorligini oshirishda muhim ahamiyat kasb etmoqda. Bu tizimlar nafaqat 
ichki boshqaruvda, balki regulyatorlarga taqdim etiladigan majburiy hisobotlarda ham keng qo‘llanilmoqda.

O‘zbekiston bank tizimida hisobotlarni avtomatlashtirish quyidagi texnologiyalar yordamida amalga 
oshirilmoqda:

ERP tizimlari orqali moliyaviy axborot yagona platformada yuritilmoqda.
BI platformalari orqali real vaqt rejimida hisobotlar shakllantirilmoqda.
RPA texnologiyalari yordamida takrorlanuvchi jarayonlar avtomatik bajarilmoqda.
Natijalar:
Avtomatlashtirish orqali hisobot tayyorlash vaqti o‘rtacha 40-50% ga qisqardi.
Banklarda hisobotda aniqlik darajasi oshdi, inson omiliga bog‘liq xatolar kamaydi.
Qonunchilikka muvofiq avtomatik hisobot topshirish mexanizmlari shakllandi (XBRL va boshqa formatlar).
Lekin, ayrim kamchiliklar ham mavjud:
Ba’zi banklarda texnologik infratuzilma eskirgan.
Kadrlar avtomatlashtirilgan tizimlar bilan ishlashga to‘liq tayyor emas.
Tizimlararo integratsiyada muammolar saqlanib qolmoqda.
Bank hisobotlarini avtomatlashtirishning ahamiyati. Hisobotlar bank faoliyatining ajralmas qismidir. Ular 

asosida moliyaviy barqarorlik, likvidlik, aktiv va passivlar tahlili hamda strategik qarorlar shakllantiriladi. 
An’anaviy usullarda hisobotlarni tayyorlash ko‘p vaqt va inson resurslarini talab qilardi. Avtomatlashtirish 
quyidagi afzalliklarni taqdim etadi:

Tezlik va aniqlik: Ma’lumotlar real vaqt rejimida shakllantiriladi.
Inson xatolarining kamayishi: Qo‘lda kiritiladigan noto‘g‘ri ma’lumotlar soni keskin qisqaradi.
Moslashuvchanlik: Hisobot shakllari va tarkibi tezda yangilanadi.
Integratsiya imkoniyati: Tizimlar boshqa moliyaviy dasturlar bilan bog‘lanadi.
Tijorat banklari tomonidan axborot texnologiyalarini qo‘llanilishi.
Мazkur O‘zbekiston Respublikasi Markaziy banki Hisob-kitoblar kliring axborot dasturiy majmuasining 

loyihasi ikki bosqichda amalga oshirildi. Birinchi bosqichda Markaziy bank huzurida Hisob-kitob banki tashkil 
etilib, bank mijozlarining majburiyatlari bo‘yicha banklarning vakillik hisobvaraqlarini to‘g‘ridan-to‘g‘ri debetlash 
mexanizmi yaratildi va Yagona umumrespublika Protsessing markazi bilan o‘zaro faoliyati yo‘lga qo‘yildi. Bu 
bosqichni belgilangan muddatda, ya’ni 2023-yil 16-sentabrda bajarilib, hozirgi kunda barcha bank plastik 
kartalari orqali amalga oshirilgan to‘lovlar bo‘yicha yakuniy hisob-kitoblar Markaziy bankning Kliring tizimi orqali 
amalga oshirilmoqda. Shu bilan birga, huquqiy asoslarni belgilab berish maqsadida “O‘zkart banklararo chakana 
to‘lov tizimi faoliyati to‘g‘risida”gi Nizomga (ro‘yxat raqami 2369, 2022-yil 30-may) tegishli o‘zgartirishlar kiritildi. 
Hozirgi kunda bank kartalari bilan ushbu tizim orqali amalga oshirilgan o‘rtacha oylik tranzaksiyalar summasi 
2,14 trln. so‘mga yetdi. Ikkinchi bosqichda 2022-yilning 4-choragi va 2023-yilning 1-choragi davomida Markaziy 
bankning Kliring tizimi bilan Davlat soliq qo‘mitasi axborot tizimi, shuningdek, “O‘zbekenergo” aksiyadorlik 
jamiyati hamda “O‘ztransgaz” aksiyadorlik kompaniyalarining billing tizimlari integratsiya qilingan holda soliq va 
boshqa majburiy to‘lovlar, elektr energiya va gaz iste’mol uchun to‘lovlarni real vaqt rejimida amalga oshirish 
imkoniyati yaratildi.

1-rasm. O‘zbekiston Respublikaasi Markaziy bankining hisob-kitoblar kliring tizimi orqali 2024-yil mobaynida 
amalga oshirilgan tranzaksiyalar soni.

Markaziy bank Kliring tizimi orqali ushbu yo‘nalish bo‘yicha 2024-yil davomida jami amalga oshirilgan 
to‘lovlar summasi 603,43 mlrd. so‘mni tashkil qildi, jumladan, “O‘zbekenergo” uchun to‘lovlar 235,61 mlrd. so‘m 
(39 foiz),

“O‘ztransgaz” bo‘yicha to‘lovlar 227,22 mlrd. so‘m (37,6 foiz), Soliqlar bo‘yicha to‘lovlar 134,45 mlrd. so‘m 
(22,3 foiz), shuningdek, boshqa xizmatlar bo‘yicha to‘lovlar 6,15 mlrd. so‘mni (1,1 foiz) tashkil etdi. Markaziy 
bank Kliring tizimi orqali 2015-yil mobaynida o‘rtacha bir oylik tranzaksiyalar soni 590 mingtani, tranzaksiyalar 
summasi esa 50,3 mlrd. so‘mni tashkil etmoqda. Bugungi kunda “Suvsoz” DUK, “Maxsustrans” DUK, “Issiqlik 
quvvati” UK, shuningdek, UCell mobil aloqa operatori, Net television hamda Perfectum mobile, Uzmobile, 
UMS aloqa operatorlari Markaziy bankning Kliring tizimiga ulanib, ushbu xizmatlar bo‘yicha to‘lovlar amalga 
oshirilmoqda. Bundan tashqari, Kliring tizimiga “O‘zbektelekom” AKning korxonalarining billing tizimlarini 
bosqichma-bosqich ulash bo‘yicha ishlar olib borilmoqda.

2-rasm. O‘zbekiston Respublikaasi Markaziy bankining hisob-kitoblar kliring tizimi orqali 2024-yil mobaynida 
amalga oshirilgan tranzaksiyalar soni.

Markaziy bankning hisob-kitoblar kliring tizimi tomonidan elektron to‘lov hujjatlari va xabarlari bo‘yicha tizim 
a’zolariga tasdiqnoma yuboriladi. Tizim a’zolari tomonidan tasdiqnoma olingan vaqtdan boshlab, kliring tizimi 
bo‘yicha amalga oshirilgan to‘lov yakuniy va chaqirilmas hisoblanadi. Bank amaliyot kuni davomida amalga 
oshirilgan kliring sessiyalari yakunlari bo‘yicha shakllantirilgan hisobotlar Kliring tizimi a’zolariga yuboriladi. 
Markaziy bank hisob-kitoblar Kliring tizimining banklar va xizmat ko‘rsatuvchilar bilan o‘zaro munosabatlar 
sxemasi keltirilgan.

3-rasm. Markaziy bankning banklararo to‘lov tizim

Markaziy bankning Kliring tizimi to‘lovlarni o‘tkazish jarayonida Davlat soliq qo‘mitasining axborot tizimlari 
bilan o‘zaro birgalikda ishlashini ta’minlab, soliq va boshqa majburiy to‘lovlarni hisobga olishjarayonini 
avtomatlashtirish va qog‘oz kvitansiyalaridan voz kechish imkonini beradi. Markaziy bankning Kliring tizimi 
elektr energiyasi, gaz, kommunal sohalarida xizmat ko‘rsatuvchilar va internet- provayderlar hamda an’anaviy 
va mobil aloqa operatorlarining billing tizimlari bilan o‘zaro aloqani ta’minlagan holda, bank plastik kartalari va 
boshqa depozit hisobvaraqlari orqali, chakana to‘lovlar bo‘yicha real vaqt rejimida o‘zaro hisob- kitoblar holatiga 
asoslanib, xizmatlar ko‘rsatish uchun mo‘ljallangan.

Zamonaviy avtomatlashtirish texnologiyalari. Bugungi kunda banklar quyidagi texnologiyalar yordamida 
hisobotlarni avtomatlashtirmoqda:

ERP tizimlari (masalan, SAP, Oracle): Banklarning buxgalteriya va moliyaviy boshqaruvini yagona 
platformada integratsiyalash imkonini beradi.

BI (Business Intelligence) vositalari: Power BI, Tableau va Qlik kabi dasturlar orqali vizualizatsiyalangan 
hisobotlar shakllantiriladi.

RPA (Robotic Process Automation): Takrorlanuvchi jarayonlarni robotlar yordamida avtomatik bajarish 
imkonini beradi.

Sun’iy intellekt va mashinali o‘rganish: Ma’lumotlar asosida bashoratlar va anomaliyalarni aniqlash 
imkoniyati mavjud.

O‘zbekiston bank tizimida amaliyot. O‘zbekiston bank sektorida avtomatlashtirishga doir bir qator islohotlar 
amalga oshirilmoqda. Jumladan:

“Ipoteka Bank”, “Asaka Bank” va “Hamkorbank” kabi tijorat banklari ilg‘or axborot tizimlarini joriy etgan.
Markaziy bank tomonidan “RegTech” va “SupTech” yondashuvlarini bosqichma-bosqich tatbiq etish ustida 

ish olib borilmoqda.
Hisobotlarni elektron shaklda topshirish tizimi (masalan, XBRL formatida) rivojlanmoqda.
Shu bilan birga, kadrlar malakasining yetishmasligi, texnik infratuzilmaning ayrim hollarda zaifligi 

avtomatlashtirish jarayonida muammolar keltirib chiqarmoqda.
Muammolar va takliflar
Asosiy muammolar:
Kadrlar malakasi yetarli emas.
Axborot xavfsizligi tahdidlari ortib bormoqda.
Integratsiya jarayonlari murakkab va uzoq vaqt talab qiladi.
Takliflar:
Xodimlar uchun doimiy malaka oshirish kurslarini tashkil etish.
Axborot xavfsizligini ta’minlash uchun kuchli himoya tizimlarini joriy etish.
Milliy platformalarni ishlab chiqish orqali mahalliy sharoitga mos avtomatlashtirish tizimlarini yaratish.

X U L O S A  V A  T A K L I F L A R
Bank tizimida hisobotlarni avtomatlashtirish texnologiyalari – zamon talabi bo‘lib, u bank faoliyatining 

shaffofligini ta’minlaydi, resurslarni tejaydi va boshqaruv samaradorligini oshiradi. O‘zbekiston bank tizimi bu 
borada muhim qadamlar tashlamoqda, ammo to‘liq raqamli transformatsiya uchun quyidagi chora-tadbirlar 
muhim:

Bank xodimlari uchun doimiy malaka oshirish dasturlarini joriy etish.
Axborot tizimlarining xavfsizligini kuchaytirish.
Milliy dasturiy platformalarni yaratish orqali mustaqillikni oshirish.
Kelajakda bank tizimida avtomatlashtirish darajasi oshgan sari, bu sohaning barqarorligi va 

raqobatbardoshligi ham ortib boradi.

